
Episode 41 – Mga Buhat 27:1–44
Nalonod Sa Barku Kay Pablo

Likuon
Ku amin 2 o 3 ha mga utaw ha makahitondog ta atubangan daw mag-recite hu memory verse taw ha Filipos 1:6, ayuwà hai makasogyot hu mga sulud.

Natun-an taw daw minagi ha episode ha impaatubang si Pablo ta ki Harì Agripa ta inikagihan ki Gobernador Festo mahitongod ki Pablo daw nag-ikagi si Agripa ha kabayà din ha palimanon si Pablo. Daw nagpabulig si Gobernador Festo ta kay Agripa, ta hurà din katun-i ku inu sa igsulat din ta ki Cesar mahitongod hu kasu ki Pablo, daw naghinam ha pinaagi hu bulig kay Agripa, amin din klaru ha makasulat mahitongod hu sumbung hu mga Judio batuk ta ki Pablo.
Daw nagsakay si Pablo tai ha higayun ha in-ila ta kandin hu pagpanalipod ta atubangan kay Harì Agripa, daw binatbatan din si Festo, say Agripa daw sa alan ha mga adagiyon ha mga utaw ta Cesarea mahitongod ta ki Jesus, daw sa insira ki Pablo, inikagihan din sidan ha bà dà ngaay, alan sidan mahimu ha angay ta kandin ha naluwas pinaagi hu pagtuu ta ki Jesus.
Daw hurà taw katun-i ku amin ba kandan tuminuu, ba su taggawas on sidan ta hukumanà, nag-inikagihà sidan ha hurà salà ki Pablo ha angayan hu silut ha kamatayon.
Mga sulud, sa sabuwa ha ayuwà impurtanti ha inikagi ki Pablo duun hu mga tagpaliman ta kandin, iyan sa inikagi din ha sa alan ha tigbatbatà din mahitongod ta ki Jesus, DAAN impropesiya hu mga propeta. Hurà man ikagi si Pablo hu bisan inu gawas dà hu daan impahayag hu mga propeta daw ki Moises ha mahitabù. 

Inawit Si Pablo Ta Roma Duun Hu Barku
Para hu mga palagbatbat — sai ha episode halus dritsu dà makabatbat puun hu mga birsikulu ku kamulu tagbasahon. Daw ipaahà daan duun hu mapa sa mga banuwa ha taghisgutan din tai ha kapitulu.
Mga Buhat 27:1-2
1 Na su madisisyunan ha iglayag kay on payanaon ta Italia, inhat-un dan si Pablo daw sa duma ha mga pinirisu ta ki Julio, ha sabuwa ha kapitan hu Batalyon ki Augusto. 2 Daw nagsakay kay hu barku ha taga-Adramito ha lumalayag on payanaon ta mga dungguanan hu mga baybay ta Asia, daw naglayag kay ha dinumahan ki Aristarco ha taga-Macedonia ha tagtimà ta Tesalonica.

Sa atù pa, inhat-un si Pablo daw sa duma ha mga pinirisu ta dungguanan ta Cesarea daw in-ila sidan ta ki kapitan Julio, para iyan mag-awit kandan payanaon ta Roma.
Daw pinaagi hu lalang ha “kay”, igkatun-an taw ha nagduma daan si Lucas bisan ku konà pinirisu, aman anubà ku pinaburan hu mga Romano si Pablo daw intugut dan ha makaduma sa mga duma din. Basin impapliti dà sidan hu kandan.
Daw nagduma daan ta kay Pablo si sulud Aristarco ha taga-Macedonia ha tagtimà ta Tesalonica, daw konà daan pinirisu si Aristarco.
Daw konà gaid hai adagi ha barku ta bà dà namidpid hu mga dungguanan ta Asia daw hurà padiyù puun hu baybay.

Na amin taw anay igtun-an ha mga impurmasyun para masabut taw sa sunud ha igkabasa taw ha mga birsikulu.
Amin butang ha nginaranan hu compass, daw sa mga compass tagtudlù hu mga kapitan hu barku ku hindu sidan tagpayanaon.
Sa amihanan duun hu compass, iyan sa diyà ta sampaw. “North” sa English ha ngaran din.
Sa habagatan - iyan sa payanaon ta alug. “South” sa English ha ngaran din.
Sa hiwalan - iyan sa dapit ha taghiwalan hu anlaw o ta kawanan. “East” sa English ha ngaran din.
Sa salopan - iyan sa gibang ha dapit. “West” sa English ha ngaran din.
Daw sa pirmi tigtuonà hu compass, alan ha panahun, iyan sa amihanan, aman igkatun-an hu mga kapitan hu barku sa tagpayanan-an dan bisan ku daloman.

Na sa angkla hu barku, iyan sa batu-batu din ha tigbitay pinaagi hu kadina para makasagyad ta pantad ta didalom hu dagat, daw pakapugung hu barku para makatolon. Ba ku ayuwà makosog sa kalamag, hadì man pakabulig sa angkla ta igkaguyud dà.

Daw sa bote, iyan sa atiyù ha barutu ha taggamiton hu mga taga-barku para masakayan dan ku igdiyà sidan ta baybay, daw ku malonod sa barku dan, iggamiton hu mga seaman para makalayas sidan. Kasagarà sa mga bote, tigkarga duun hu mga barku daw tiglugnà duun hu dagat ku iggamiton on.

Mga Buhat 27:3-17
3 Daw pagkaasom, nagdunggù kay ta Sidon daw minaayad ki Julio si Pablo daw tinugutan din hu pagdiyà ku mga higala din para maatiman dan. 4 Daw su lumayag kay on puun ta Sidon, nagpadilung kay ta Cipre ta tagsal-awon kay hu mga kalamag. 5 Daw su malabang day on sa pulus dagat ta atbang hu mga baybay hu Cilicia daw Pampilia, nakauma kay ta Mira, Licia. 6 Daw diyà amin naahà ku kapitan ha barku ha taga-Alejandria ha lumalayag payanaon ta Italia daw impasakay kay kandin duun.
7 Daw mahinay sa paglayag day tagù hu madakol ha mga anlaw daw logos kay dà nakatongod ta Nido, daw tungud ha hadì kay pakadayun tungud hu kalamag, naglayag kay ha tagpadilung hu Creta ta atbang hu Salmone. 8 Daw namaybay kay ta Creta ha ayuwà tagkalogonan daw nakauma kay duun hu dapit ha nginaranan hu Mga Maayad ha Dungguanan ha ubay ta siyudad ha Lasea.
9 Daw tungud ha madakol on ha panahun sa nakalabay daw dilikadu on sa paglayag ta bisan ganì sa Ting-puasa napongahan on, nagtambag si Pablo ta kandan 10 ha, “Mga sir, tagkalantaw ku gayod ha sai ha paglayag taw, igsangkò hu kadagmalan daw hu adagi ha kapildihan, konà dà hu mga karga daw hu barku ba bisan daan hu mga kinabuhì taw.”
11 Ba mas tinagad ku kapitan hu mga sundalu sa kapitan ku barku daw sa tag-iya duun dì ku inikagi ki Pablo. 12 Daw tungud ha sa Mga Maayad ha Dungguanan, konà maayad ha tagpunduhan ku ting-matinù, nagdisisyun sa kadakolà ha lumayag kay on lang ha taghinam ha makauma kay ta Fenicia ha sabuwa pa ha dungguanan ta Creta ha tag-atubang ta habagatan-salopan daw ta amihanan-salopan, daw diyà kay dà magpalabay hu ting-matinù.
13 Na su mangalamag puun ta habagatan hu mahinay dà, nakatuu sidan ha pabur gayod kandan sa kalamag aman inarsa dan sa angkla ku barku daw naglayag ha tagpamaybay ta Creta. 14 Ba hurà kalugay, amin ayuwà makosog ha kalamag ha nginaranan hu dumagsà, ha naghagurus puun ta isla, 15 daw su madaog hu kalamag sa barku daw hurà makaharung duun, nagpauyun-uyun kay dà duun aman naawit kay hu kalamag. 16 Daw nadilungan kay su makatongod kay hu atiyù ha isla ha nginaranan hu Cauda aman duma hu kalogon insafety day sa bote. 17 Daw su maarsa on sa bote, binanggotan dan sa barku hu mga pisì, daw tungud hu kahanlok dan ha makasagyad sidan ta Sirtis, hinipus dan sa mga layag daw nagpaawit dà sidan hu kalamag.

Sa atù pa, puun ta Sidon taman ta Mira, nalogonan gayod sa barku ha tagsakayan kay Pablo tungud hu kalamag, aman pag-uma dan ta Mira, nagbalhin say Pablo payanaon hu barku ha taga-Alejandria, daw sai ha mga barku, mas adagi daw mas makosog, daw tag-deliver hu bogas puun ta Ehipto daw mas pakakaya hu mabalaw ha mga dagat. Aman diyà impasakay say Pablo ki kapitan Julio, sa Romano ha kapitan ha piniyalan hu paghat-un hu mga pinirisu ta Roma. Daw nagtuu sa kapitan ha makalahutay sidan ta Roma.
Ba pag-uma dan ta Creta, nalogonan sidan hu kalamag aman diyà anay sidan nagpadilung o nakaholos sidan duun hu dungguanan ha tagngaranan hu “Mga Maayad ha Dungguanan”.
Daw tungud ha nalangan sa barku ha pinasakayan kay Pablo tungud hu kalamag, nagdisisyun sa mga tag-awit ku barku ha mamidpid sidan payanaon ta Fenicia, ha sabuwa pa ha dungguanan duun hu isla ha Creta, daw diyà sidan magkubir. Sa atù pa, diyà anay sidan magpadilung taman ha magmaayad sa timpu. Ba daw bi ta paglayag dan, nasì sidan naigù hu kalamag puun ta amihanan ha nginaranan hu dumagsà, daw naawit sidan labay ta Creta payanaon ta lawod.
Su hurà pa hai, daan ngaay sidan pinasidaanan ki Pablo ha mas maayad ku tagpabilin dà sidan ta Mga Maayad ha Dungguanan, ta kagi ki Pablo ha ku taglayag sidan, madilikadu sa karga dan, sa barku dan daw bisan sa mga kinabuhì dan.
Natun-an hai ki Pablo ta sinatì man hu klima taan ha mga dapita ta taga-Tarso man, daw diyà nag-adagi, daw katatolu on ganì makaagi taan ha mga dagat duun hu mga pagmisyun din.
Natun-an pa ki Pablo ha dilikadu sa mga dagat ta naiwas man sa Ting-puasa, daw iyan on puunà hu mga ting-low-pressure daw ting-bagyu.
Sa Ting-puasa, sabuwa ha tulumanon hu mga Judio ha tag-atul hu Octobre, daw liwas taan taman hu Marso, iyan sa ting-bagyu daw ting-dilikadu para hu mga barku. Aman iyan hinongdan ha nag-ikagi si Pablo ha maayad ku hadì anay sidan lumayag.
Ba sa kapitan hu barku daw si Julio ha kapitan hu mga sundalu, nagdisisyun ha maglayag gayod, daw nakaigù hinuun sidan hu adagi ha kalamag ha nag-awit kandan diyà ta lawod, daw nakapauyun-uyun dà sidan hu kalamag.
Daw pag-agi dan hu atiyù ha isla ha Cauda, insakay dan sa bote duun hu barku para hadì mainu, daw binanggotan dan sa barku hu mga aradagi ha mga pisì, ta sa mga barku, binuhat man hu tabla daw usahay igkabongkag duun hu mga dagat ha tagpamalaw.
Daw ayuwà sidan nahanlok ha basin makasagyad sidan ta Sirtis, ta sa Sirtis, sementeryo hu mga barku ta mababaw man diyà daw ku makasagyad sa mga barku panahun hu mga bagyu, igkabongkag sa barku daw igkalomos sa alan ha tagsakay duun.

Mga Buhat 27:18-44-28:1
18 Daw tungud ha tiglamba-lambahà kay hu bagyu, pagkaasom nagpuunà sidan hu paglambog hu mga karga ta dagat 19 daw duun hu ikatatolu on ha anlaw, inlambog dan ta dagat sa mga himan ku barku. 20 Daw su hurà on igpaahà sa anlaw o sa mga bituon tagù hu madakol ha mga anlaw, daw tagbagyuhaan kay pa hu adagi, naawaan kay on hu alan ha paglaum ha maluwas pa.
21 Daw tungud ha hurà sidan kaon tagù hu malugayad ha panahun, naghitondog si Pablo ta taliwadà dan daw inikagihan din sidan ha, “Mga duma ku, ku nagtuu kaw pa ngaay ta kanak daw hurà kaw layag puun ta Creta, hadì ngaay hai mahitabù ha kadagmalan daw kapildihan. 22 Ba hingan-i kaw gayod iman ta hurà mapildi ha kinabuhì dini ta inyu, ba iyan dà madagmalan sa barku. 23 Ta din tai gayod ha dalomana, amin naghitondog ta abay ku ha anghel ku Magbabayà ha tag-iya ta kanak daw ha tagsimbahon ku 24 daw inikagihan a ku anghel ha, ‘Pablo, hadì ka igkahanlok ta kinahanglan ha ig-atubang ka ta ki Cesar. Daw in-ila hu Magbabayà ta imu sa alan ha kasakayà nu tai ha barku.’
25 Aman hingan-i kaw mga duma ku, ta tagtuu a man hu Magbabayà ha matuman gayod sa inikagi ta kanak. 26 Ba kinahanglan hinuun ha makasagyad kiw duun hu sabuwa ha isla.”
27 Na duun hu liwadà hu ika-14 ha daloman, su tigdusuay kay hu bagyu agi ta Dagat hu Adria, namatikdan hu mga trabahanti hu barku ha pakag-ubay on sidan hu bugtà. 28 Aman sinukud dan sa kagkadalom hu wahig daw nasusi dan ha 20 ha dopa sa kagkadalom din. Daw ta unahan atiyù, sinukud dan on poman daw nasusi dan ha 15 dà ha dopa. 29 Daw nahanlok sidan ha basin makasagyad kay hu mga batu aman nagpaariya sidan hu haopat ha angkla ta atras daw nag-ampù sidan ha maanlaw on ngaay.
30 Daw nangita sa mga trabahanti hu paagi ha makalayas sidan puun ku barku, aman inlugnà dan sa bote ha ubag tagpaariya hu mga angkla ta abanti ku barku. 31 Ba inikagihan ki Pablo sa kapitan daw sa mga sundalu din ha, “Ku hadì magpabilin sa mga trabahanti duun ku barku, na hadì kaw gayod maluwas.” 32 Aman tinampod hu mga sundalu sa mga pisì ku bote daw impaanud dan dà.
33 Daw su madani on igkaanlaw, sinogyot sidan alan ki Pablo hu pagkaon ha tag-ikagi, “Ika-14 on hai ha anlaw hu pagkakulbai inyu daw hurà kaw pa gayod kaon hu bisan atiyù on lang. 34 Aman taghangyuon ku inyu ha kumaon kaw ta makaila inyu hu kosog, ta hadì ganì mainu sa bisan nangka-buuk on lang ha buhuk hu mga ulu yu.” 35 Daw su maikagi on hai ki Pablo, nagtimù hu pan daw nagpasalamat hu Magbabayà duun hu atubangan dan alan daw binoghà-boghà din daw nagkaon. 36 Dayun nangasogyot sidan alan daw nagkaon daan sidan. 37 Daw 276 kay ha mga utaw duun ku barku. 38 Daw su mangabuhì on sidan, pinahagkapan dan sa barku pinaagi hu paglabay dan hu mga trigo ta dagat.
39 Na su maanlaw on, hurà dan kakilala ku inu haan ha bugtaa ba amin dan naahà ha suyuk ha amin duun baybay daw nagplanu sidan ha diyà dan igpasagyad sa barku ku makaya dan. 40 Aman pinanampod dan sa mga pisì hu mga angkla daw inawaan dan ta dagat, daw hinukad dan daan sa mga pisì ha imbanggot hu mga bansalan daw impakayab-kayab dan duun hu kalamag sa abanti ha layag daw nagpayanaon sidan ta baybay.
41 Ba nakasagyad hinuun sa barku duun hu mababaw daw sa dulong nakapandayà nakapas-ok ba sa atras tagkagobaay hu makosog ha mga balod.
42 Na ighimatayan ngaay hu mga sundalu sa mga pinirisu para hadì sidan makalanguy daw makalayas, 43 ba binanlong sidan ku kapitan dan ta kabayà din ha hadì gayod mapatay si Pablo daw nagsugù ha sa alan ha igkatuon iglanguy iyan umuna sumabay ta dagat daw lumanguy payanaon ta baybay 44 daw sa duma iggamba hu mga tabla daw hu bisan inu pa ha mga gobà ha bahin hu barku. Aman nahitabù ha naawit sa alan ha luwas gayod diyà ta baybay.
28:1 Na su makalingkawas kay on puun ta dagat, human day natun-i ha Malta diay sa ngaran taan ha islaha.

Sa atù pa, ayuwà nalogonan say Pablo duun hu barku tagù hu 14 ha anlaw daw daloman, ha hurà dan hanaw ku hindu sidan, daw tagkulbaan sidan ha malonod sa barku daw malomos sidan. Daw hurà dan ganì kaahà sa siga hu anlaw daw sa siga hu mga bituon tagù hu malugayad ha panahun tungud hu kagrabi hu bagyu daw hu mga dag-om.
Impang-itsa dan ganì ta dagat sa mga karga dan, sa mga himan hu barku daw sa mga trigo ha tag-awiton dan, para mahagkapan sa barku, pamasin ha makalahutay sidan. Basin lang.
Daw amin sinugù hu Magbabayà ha anghel para maikagihan si Pablo ha hadì sidan mainu ba sa barku, madagmalan. Daw inikagihan ki Pablo tai sa mga tagsakay hu barku daw sinogyot din sidan hu pagkaon, daw si Pablo anubà ku nahimu ha malù pangulu ku barku ha nakaila hu kakosog duun hu mga pasayru daw mga trabahanti.
Daw natuman labi sa inikagi ki Pablo daw nakasagyad sa barku duun hu mababaw daw alan sidan, sa mga pasayru daw sa mga trabahanti, nakasabay ta dagat daw nakalanguy payanaon ta baybay, daw nakagamba sa duma hu mga tabla taman ha nakaduun sidan hu isla ha Malta.
Hadì gayod mainu si Pablo, ta daan man nagbuut sa Magbabayà ha makasistigus para ta kandin diyà ta Roma daw makaatubang mismu ta ki Cesar.
Mga sulud, sunud ha episode, matun-an taw ku inu sa nahitabù ta isla ha Malta.

Homework
Palihug mga sulud, basaha yu hai hu pinamilya din tai ha simanaha:
Mga Buhat 27:1-44
1
2

3
